INTARIM TRANSISIONAL STRATEJI MO FIUJA PLANS BLONG IMPLIMENTEM OL RESOLUSENS BLONG NASONAL LAND SAMIT 2006

INTRODAKSEN
Long namba 25 kasem 29 Septemba 2006, Kavman tru long Ministri blong Lands hemi bin hostem wan fes eva Nasonal Land Samit sins indipendens long 1980.  Bigfala tingting bihaen long samit ia hemi blong provaedem wan opotuniti long ol pipol blong Vanuatu blong agri olsem wan nesen long sam ki prinsipols blong hao blong manejem mo developem graon long Vanuatu blong benefit blong olgeta we oli stap liv naoia, mo olgeta we oli no bon yet.

Bigfala toktok blong samit ia hemi: Sastenebol Land Manejmen mo Fea Diling blong mekem sua se sosol mo ekonomik prokres hemi tekem ples long wan envaeromen we I gat feanes mo stability hemi stap oltaem.
Aot long Nasonal Land Samit ia, I bin gat 20 resolusens we ol pipol blong Vanuatu oli bin agri long olgeta mo givim long Kavman tru long Ministri blong Lands blong karemaot olgeta.  Ol resolusens ia oli provaedem wan brod fremwok we bae I kaedem ol ditels afta.  Hemia nao ol resolusens ia:

Land onasip

Resolusen 1:

· Kavman hemi mekem loa se everi kastom land long Vanuatu hemi own folem tradisonel land tenure system blong wan wan aelan.
· (this point removed:) Ino gat wan man nomo (individual) hemi ona blong eni kastom graon.
· Ol memba blong kastom onasip grup (man mo woman) oli mas involve long disisen-meking long land blong olgeta.

Resolusen 2:

· Kavman hemi mas implimentem mo rivium ol loa we oli stap naoia blong faenem kastom land ona (eg Lands Traebinol Akt mo ol Jifs).

· Kavman, Provins mo Malvatumauri oli mas asistim ol pipol blong dokiumentem ol kastom land polisi (kastomari land loa) long wan wan vilij, eria o aelan) long Vanuatu.

· Hemia inkludim tredisonal komiuniti kastom baondri, kastom land dilings mo ol narafala rul long kastom.

· Blong karemaot ol wok ia, Kavman tru long Ministri blong Lands hemi mas sitemap ofis blong Lands long everi provins blong Vanuatu.
Resolusen 3:

· Kavman, Malvatuauri mo Kaljorol Senta oli mas helpem ol pipol (jifs, skuls, man mo woman) long awea long saed blong:

1. Kastom ekonomi

2. Eksisting loas blong graon

3. Kastomari loas

Fea Dilings
Resolusen 4:

· Kavman hemi mas implimentem mo rivium ol loas mo toktok insaed long lis eg tem blong lis, riviu blong rent, development kondisens mo ol narafala tems.
Resolusen 5:

· Everi lis akrimen I mas:

1. Stap long Bislama.
2. Involvem everi memba blong land owning grup sipos land ia i own bae grup (man, woman mo yangfala).
3. I mas gat gudfala eksplenesen I kam long Dipatment blong Lands iko long ol land onas – long tem mo kondisen blong lis mo ol raets blong olgeta anda long agrimen ia.

4. Hemia inkludim valiu blong graon, land rent mo premium, hao mas yia lis mo rent riviu, we hemi isi blong enfosem.

5. I nid blong gat likol advaes long Pablik Solisito, o narafal bodi olsem blong helpem ol land onas we oli interest blong lisimaot eni graon blong olgeta.

6. Long everi lis agrimen, ol Jif mo land ona oli mas agri long hem fastaem:

· Sitifiket blong nikosiesen

· Lis agrimen

· Eni jenis long kondisen blong lis (use blong graon, yia blong lis)

Sitifiket blong nikosiesen
Resolusen 6:

1. Long everi sitifiket blong nikosiet, I mas kat apruvul blong vilij, eria o aelan kaonsel blong ol Jifs (stat oltaem wetem vilij) bifo Dipatmen blong Lands o Ministri blong Lands I save akseptem.
Resolusen 7:

· I mas kat notis blong everi aplikesen blong nikosiet I ko long ol Jifs mo eria TAG long eria we graon ia I stap long hem.  Notis ia I mas karem ol infomesen ia:

1. Ditel blong aplikesen;

2. Developmen Plan; mo

3. Lokesen blong graon ia.

Resolusen 8:

· Long everi aplikesen blong nikosiet, I mas gat:

1. Kopi blong paspot blong man o woman we hemi stap aplae (sipos hemi wan investa blong aotsaed long Vanuatu).

2. Kopi blong VIPA sitifiket mo blong soem se hemi gat mane blong ivestem long graon.
3. Ditels blong lokesen blong graon, baondri, use mo eria blong graon.

4. Ditels blong development plan mo eni planning apruvul.

Paoa blong Minista long wan graon we I gat raorao ova long hem
Resolusen 9:

· Karemaot paoa blong Minista blong apruvum ol lis long wan graon we I stap yet long dispiut (raorao).

· Sipos I gat raorao ova long wan graon, oli mas stretem fastaem bifo Minista emi save apruvum wan lis.
· Sipos I gat raorao ova long graon we bambae oli yusum blong pablik intres, Minista I save saenem lis long bihaf blong kastom ona.

Strata Taetol
Resolusen 10:

· Loa I mast ok klia olsem, strata taetol emi blong bilding nomo, be hemi no blong sab-divaedem graon.

· Sipos I gat strata taetol, ol land ona I mas gat raet blong apruvum hem mo kasem benefit tu long hem.
Ejens/midel man o woman
Resolusen 11:

· Kavman emi mas reguletem ol aktiviti blong ol ril estat ejens mo midel man o woman (eg. Kod blong praktis mo ethics).
Lis rentol mo premium
Resolusen 12:

· Kavman hemi mas pasem wan loa blong ol niufala ret blong land rent blong ol diferen klas blong land truaot long Vanuatu.

· Land rent long rurul eria emi mas bes long wan pesentej blong valiu blong graon.

· Kavman bae emi wokemaot mo endosem niufala tingting mo fasen blong kalkiuletem land premium we hemi ting se hemi fea.
Sastenebol Developmen
Resolusen 13:

· Bifo wan lis I save apruv o wan development hemi save tekem ples long wan graon, I mas gat wan sosol mo envaeromentol stadi I tekem ples blong talemaot ol gud saed mo rabis saed blong development ia.  Mo tu, hao blong yumi avoedem o manejem ol rabis saed blong development ia.

Resolusen 14:

· Bifo I save gat wan lis long wan eria, I mas gat wan propa land use o zoning long eria ia.

· Gavman I save asistim ol land ona blong mekem sevei long land blong ol.

Kondisen blong lis
Resolusen 15:

· Long everi lis I mas gat kondisen blong:

1. Protektem ol kaljorol saets;

2. Protektem envaeromen (olsem riva, wael laef, bij, etc); mo

3. Akses rod I ko wan graon we lis I stap kaveremap.
Pablik akses

Resolusen 16:

· I mas gat pablik akses I ko long solwora, mo tub long kastom ona I save kontiniu blong usum eria we I stat long hae wota mak I ko kasem long en bong rif.
· I mas kat pablik akses I ko long riva mo lek long eria we wan lis I stap long blong alaoem kastom ona blong stil enjoem ol eria ia.
Enfosmen
Resolusen 17:

· Kavman I mas:

1. Enfosem everi loa blong Fisikol Planing, Envaeromentol Proteksen mo Pablik Akses; mo

2. Sapotem ol kastom ona blong enfosem ol kondisen ia, olsem planning, envaeroment mo pablik akses.
Zoning
Resolusen 18:

· I gat nid blong Kavman emi strentenem ol loa blong Fisikol Planing mo Zoning; mo

· Kavman I mas lukluk blong givim moa paoa long Land Manejmen Planing Komiti (LMPC) tru long loa.
Resolusen 19:

· I mas gat wan Nasonal Sab-divisen polisi mo Provinsol Developmen Plan mo eria land use polisi.

Aweanes
Resolusen 20:

· Envaeromen Unit I mas helpem ol pipol (Jifs, skuls, man o woman) long aweanes long:

1. Sastenebol development; mo

2. Envaeromentol proteksen.
Blong karemaot ol resolusens ia, I gat bigfala nid blong kamaot klia wetem wan interim transisional strateji blong kaedem ol wok afta long samit kasem taem we everi ditel wok I finis mo ful implimentesen blong ol resolusens oli kam long ful fos.  Smol ripot ia bae hemi givim yumi shot-tem transisional strateji ia mo poentemaot sam bigfala wok we bae Ministri mo ol narafala laen Ministri mo ajensis oli nid blong karemaot.

INTERIM TRANSISIONAL IMPLIMENTESEN STRATEJI
Temporary morotorium
Sab-divisens
· Eni aplikesen blong niu sab-divisen we oli no kam tru yet long Dipatmen mo Ministri blong apruvul bifo samit hemi bin tekem ples oli temporary suspended until further notis.
Saranda long ol eksisting akrikaljarol lises

· Eni aplikesen blong sarenda blong eksisting akrikaljorol lis blong kam olsem wan residensol lis blong karemaot ol sab-divisen oli temporary suspended until further notis.
Paoa blong Hon Minista long taem we I gat raorao ova long pis graon
· Paoa blong Hon Minista blong usum long taem blong wan raorao ova long wan pis graon hemi temporarily suspended until further notis.  Hon Minista I save usum paoa ia nomo long kes blong ol pablik interes olsem eapot, wuf o ol narafala pablik utilities.
Temporary administretif mesas

Land Onasip
1. Advaetasem kastom ona fom long ol pablik pleses olsem Provinsol Hedkota, skuls, nakamals, komiuniti hols, mo ol narafala pleses we I save givim opotuniti blong pablik blong aksesem.

2. Kastom ona fom oli mas lukluk long hem tru long wan propa vilij miting.

3. Vilij miting ia I mas gat propa miting minits blong atajem wetem kastom ona fom taem yu ritonem I kam long Dipatmen blong Lands.

4. Sipos Nakamal hemi faenem se I gat raorao ova long graon ia, bae kes I ko stret long han blong ol jif o Traebinol blong sotemaot onasip isu ia bifo eni aplikesen I save kam long Dipatmen blong Lands.

5. Eni graon we vilij miting I rifearem I ko long ol jifs o Land Traebinol, Ministri blong Lands tru long Dipatmen blong Lands hemi nid blong save long hem.
Hao blong faenem land ona
Shot-tem strateji

1. Malvatumauri Kaonsel blong ol Jifs, Kaljorol Senta mo Provins oli nid blong stap wok wetem ol komiuniti blong dil wetem eni aplikesen blong lis folem rod we I stap anda long kastom ona fom.
2. Malvatumauri Kaonsel blong ol Jifs, Kaljorol Senta mo Provins oli nid blong stap wok wetem ol komiuniti blong setemap mo manejem ol Lands Traebinols long vilij, eria mo aelan blong karemaot ol wok blong olgeta sipos ol nakamals oli nomo save sotemaot ol raoroa ia.

3. Eni disisen we I bin kamaot bifo long taem blong Lands Traebinol o aotsaed long system blong Traebinol mo hemi aksepted, plis mekem ol disiesen ia oli avelebol long Lands Traebinol Ofis blong ofis hemi kros jekem mo sipos I nomo gat eni raorao, then bae ofis hemi akseptem mo rejistretem.
Long-tem strateji

1. Malvatumauri Kaonsel blong ol Jifs, Kaljorol Senta mo Provins oli nid blong stap wok wetem ol komiuniti blong sotemaot raorao blong whu ia nao hemi stret Jif.

2. Malvatumauri Kaonsel blong ol Jifs, Kaljorol Senta mo Provins oli nid blong stap wok wetem ol komiuniti blong mapemaot ol tredisonal komiuniti baondris.

3. Malvatumauri Kaonsel blong ol Jifs, Kaljorol Senta mo Provins oli nid blong stap wok wetem ol komiuniti blong stadi mo dokiumentem ol land polisi blong wan wan vilij, eria, aelan o provins.  Ministry blong Lands hemi save help sipos I gat nid blong hem, espesoli wetem teknikol nolej mo masins.
Fea Dilings
1. Eni niu aplikesen blong lis hemi mas karem wetem wan valiuesen we wan rejistaed Valiuea hemi bin karemaot.

2. Sipos, pat blong eni dil hemi long meteriol gud olsem trak o ol narafala samting, man o woman we hemi aplae hemi nid blong dikliarem valiu blong hem.

Nikosieta Sitifiket
1. Nikosieta sitifiket long wan graon I mas ko long wan man o woman nomo be ino save ko long tu pipol.

2. Laef blong wan nokosieta sitifiket hemi blong wan yia nomo o 12 manis mo yu no save riniuem sipos yu no usum.

3. Hon Minista blong Lands hemi nomo save saenem eni nekosieta sitifiket sipos hemi no bin pas tru long Land Manejmen mo Planing Komit we hemi stap skrinim ol aplikesens mo mekem rekomendesens long Hon Minista blong tekem disisen long hem.

4. Long laef blong wan nekosieta sitifiket I mas gat wan kwik assessment long eria we interest I stap long hem blong talemaot se I gat nid blong wan ful envaeronmentol impact assessment (EIA) o nogat.  Sipos I gat nid blong wan ful EIA, ripot ia I mas finis mo aprov olsem pat blong ol lis tems mo kondisens.

Midel man o woman
1. Eni man o woman we hemi stap akt olsem wan ajen o midel man o woman hemi nid blong provaedem long Ofis blong Dipatmen blong Lands ol samting ia:

· Kopi blong bisnis laesen; mo

· Kopi blong rejistresen sitifiket blong kampani blong hem we Vanuatu Faenansol Seves Komisen hemi bin givim long hem.

LONG-TEM IMPLIMENTESEN PLANS
Nekis steps afta long Nasonal Land Samit
· Raetemap ripot blong Nasonal Land Samit ia

· Riviu blong Land Polisis

· Riviu blong ol loa blong graon

· Riviu blong ol land administresen

· Apruvol blong rifom

· Implimentesen blong rifom

· Teknikol assistens mo faenansol asistens
LAS TOKTOK
Olsem we I stap long stap blong ripot ia se hemia hemi wan shot-tem transisonal strateji blong folem afta we Nasonal Land Samit I bin sidaon mo agri long samfala impotent resolusens.
Afta we ol riviu ia we I stap long list antap oli karemaot finis, infomesen ia nao bae hemi helpem yumi blong putum tugeta wan niufala land polisi blong Vanuatu we bae hemi tekem insaed ol 20 resolusens blong samit.

